LES NADGES D’ANTAN
V. Nos sons entrès dains le drie temps, ç’ât l’hèrbâ c’ment diant nos véjïns, les aîdjôlats.
Fr . Eh ho ! Se nos craiyans nos paiyisains, c’n’ât pe aivu enne annèe d’aibondaince. Lai pieudge n’ât pe tchoè â bon môment, lai satie è pris le tchus, te vois c’que çoli peut bèyie.
V. Dâli,  note Hélène n’è pe aivu brâment de faiviôles, elle nos le veut bïn dire.
Fr. Daime naiture n’en fait qu’è sai téte et pe çoli n’ât pe prât de tchaindgie
V. Ey è ïn hanne d’échprit, aippelant le dïnche, nos ne l’ains pe coégnu, el aivait graiy’nè : « Laivou qu’sont péssèes les nadges d’antan ? »
Fr. Poidé, ç’ât ci François Villon, te vois ç’ât enne véye quèchtion qu’ât aivu posèe vé les annèes tiaitoûeje cent cïnquante doux.
V. Te crais que d’ci temps-li, lai tiere aivait dje èc’mencie de se rétchâdaie ?
Fr. I n’en sais ran, tot c’qu’i sais, ç’ât qu’ès n’aivïnt pe encoé c’ment nos adj’d’heû  des saivaints po yos aippâre çoli.
V. Ci d’rie huvie, nos ains t’aivu lai réponse, t’ès vu laivoù ç’ât qu’èlles étïnt péssèes les nadges d’antan ?
Fr. I n’sais pe se c’était ces d’antan ou bïn ces d’adj’d’heû, mains nos en ains t’aivu è r’bousse meûté
V. Elle ne f’sait pe de brut, les toéts des mâjons se sont trovès emmayôlès djainqu’enson lai tchem’nâ
Fr. Çoli t’è épaivurie, t’aittendôs lai vésite di Pére Noël ? C’n’ât pus d’ton  aîdge !
V. Caje-te vais, te t’ peus fotre de moi, i aivôs tot boénn’ment pavou qu’lai f’miere ne poyeuche pus soûetchi. E mon aîdge, i n’ veus pe montaie enson di toét aivô enne écouve po tcheussie c’te nadge.
Fr. Ç’ât chûr qu’nos ains t’aivu di mâ d’nos en décombraie, elle aivait rempiachu les vies, les tèrrâs. Chus lai r’viere, d’chus l’étang, elles étïnt tchoèes tot poitchot les nadges d’antan. Niun n’en v’lait, âtçhe qu’ât bon è pâre, te veus toûedge trovaie tiétiun è tiu le bèyie, mains c’te biantche poûerie, te poyôs lai voidgeaie tot po toi, s’te ne v’lôs pe te gremoinnaie aivô les véjïns. 
V. Te vois, i aivôs quasi lai grie de nos bons véyes tchvâs aippiaiyis è ces engins qu’étïnt les trâs sans, les tçhissses.
Fr. E fât te botaie è lai paidge, mitnaint nos ains des tchvâs-vaipou et pe des tcheusses-nadge… Et pe d’lai sâ !
V. Vais pie aivô tes tchvâs-vaipou, tiaind qu’ès ne tchoéyant pe en rote, an les peut bragaie, mains c’n’ât pe aidè dïnche, vais voûere en câsaie è ces dgens qu’sont d’moérès des houres entieres è  les aittendre, et pe d’lai sâ, nos véyes dgens aivïnt bïn d’lai poène de s’en aitch’taie po en botaie dains yote sope, c’n’ât pe po en tchaimpaie chus lai nadge
Fr. E fât âchi saivoi se pâre poi lai main et peus s’entr’édie, çoli, nos véyes dgens saivïnt bïn le faire
V. Te djâses bïn, François, i te veus aippoétchaie  mai pâle que le maintche s’ât brijie en rôtant lai nadge, te m’veus dire que çoli n’airrive qu’ès croueyes ôvries !
E y é bïn ïn po de çoli. I n’te veus pe dire « è bïntot les nadges d’antan » nos en r’djâserains … Mains ‘tés vu, elles ne sont pe predjues !

